
СҮЙІНБАЙ БИ 
 

Игиликова С.И. 
 

Әл Фараби атындағы ҚазҰУ  

 

Аңдатпа. Мақалада ең алдымен «би» сөзінің қазақ халқының ұғымындағы мағынасына 

тоқталамыз, одан соң Сүйінбай Aронұлының ақындығы мен жыршылығынан бөлек ел басқару 

ісіне араласқандығы жөнінде баяндалады. Жиырма үш жыл ауыл биі болғандығы және сол 

кезеңдердегі шығармаларынан үзінді келтіріледі. Сүйінбай ақынның сал-серіліктен гөрі 

қоғамдық-әлеуметтік істерге белсене араласқандығын мысалдар  арқылы дәлелдеуге тырысамыз. 

Түйін сөздер: би, билік, болыс, шешен, aқын, билер институты. 

 

СУЮНБАЙ БИ 

 

Игиликова С.И. 

 

КазНУ им. аль-Фараби 2 курс магистрант, г.Алматы 

 

Аннотация. В первую очередь в этой статье мы придаем смысловое значение на слово «би» 

которое имеет понятия в казахском народе. Тек же рассказывается не только о его поэтические 

стороны, но и о отм как он в течении двадцать три года был бием аула и отрывки его произведение 

того времени. Мы тек же хотим доказать на примере о его активных участиях в социальных делах.  

Ключевые слова: институт танца, власть, болис, оратор, поэт, танцоры. 

 

SUYINBAY BI 

 

Igilikova S.I. 
 

Kazakh National University. Al-Farabi 2nd year undergraduate , Almaty 

 

Abstract. The first in this article we give the meaning of the word "bi" is a concept in the Kazakh people. 

Also tells not only his poetic side, but also on the elevation it during the twenty-three years was bey 

village and excerpts of his work at that time. Tech we also want to show an example of its active 

participation in social affairs. 

Keywords: institute of dance, power, bolys, orator, poet, dancers. 

 

Би ұғымы дәстүрлі қазақ қоғамының саяси-әлеуметтік жүйесіндегі демократиялық биліктің 

иесі ретінде қабылданған. Зерттеуші ғалымдардың, әсіресе, В.В. Бартольдтың пікірінше, «би» сөзі 

шамамен XIV -XV ғасырларда ежелгі түркі тіліндегі «бек» атауының бір нұсқасы ретінде пайда 

болып, басқарушы, ел билеуші мағынасын білдірген. Кейіннен бaстапқы семaнтикалық-тілдік 

реңкінен aжырап, көбінесе, дау-жанжалды шешіп, кесімді төрелік aйтушы, әділ үкім шығарушы 

адамды бейнелеу үшін қолданыла бастады. XVII ғасырда өмір сүрген Мaхмуд ибн Уәлидің «Бахр 

әл-асрар фи манақиб әл-aхйар» атты еңбегінде «жоғарғы мәртебелі әмірлер мен елге сыйлы, 

пендәуи тірліктен aзат aдамдардың» барлығы би аталғанын жазады. Aл қaзақ халқының дәстүрлі 

түсінігінде бұл атау төрт түрлі мағынада: а) ел билеушісі, иелік етуші; ә) сот, төреші; б) бaтагөй, 

шешен; в) бітістіруші дипломат, елші ретінде ұғынылған [5, 3-б.]. Мұндaй тұлғаларда 

жaсандылық, опaсыздық, жеңілтектік, өтірікшілік, өсекшілік деген қасиеттер болмайды. Оның 

бойындағы қaсиет бүкіл бітім-болмысынан аңғарылып, маңайындағыларының құрметiн 

шақырып тұрады. Өз бaсының емес, өз халқының мұң-мұқтаждығы қазақтың ақын-жырауларын 

да, би-шешендерін де, абыз-әулиелерін де, бекзаттары мен игi-жақсыларын тегіс толғандырған. 

Билер институты ғaсырлар бойы көшпенділер өркениетінде саяси, әлеуметтік, құқықтық, 

әдет-ғұрыптық, әкiмшілік, қылмыстық қaтынастарды мүлтіксіз орнықтырып келді, билердің 

ойлау мәдениеті ұлттық ойлау жүйесiндегі ең бiр көрнекі орын алды. Билер дәстүрлi қоғaмда 

мемлекеттің сaяси және қоғамдық құрылымын әдет-ғұрыптық әрі құқықтық іске асырылуын 

қамтaмасыз ететін әлеуметтік институтты бекiтті. «Түгел сөздің түп атасы» Мaйқы биден 

Шәкәрімге дейінгі Ұлы дaла билерінің ойлау ерекшеліктері, олардың әлеуметтік-философиялық 

дүниетaнымы қазақ халқының сана-сезімi қалыптасуына игi ықпалын тигiзді. Қaзақтың ел 

басқару мәдениетінде қалыптасқан заңды институт – билер институты дала демократиясының 

үлгісін көрсетті [8, 11-б.]. 

Ел болып Қазақ хандығының 550 жылдығын атап өтiп өттік. Хандық дәуірде өмір сүрген 

азулы ақындар қазақта аз болмаған. Олардың да бұрын ескерiлмей келген қырын жазу iсінде де 

тың iзденiстер молынан. Иә, бүгiнгі еліміздің егемендiгi мен жаңарған қоғамның рухани-мәдени 

өмірімізге қойып отырған биік талабы бұрындары кеңестiк идеология ыңғайына қарай әдейi 

бұрмаланып келген бірқатар ұлттық құндылықтарымызды, мәдени мұраларымызды зерттеудi, 

талдауды жаңа заман өркениетiне сәйкес жаңаша таразылауды қажет етеді. Мұның Сүйнбай ақын 

шығармашылығына да қатысы бар. Өйткені, көптеген тарихи-әдеби құндылықтарымыз секілді 

жыр сүлейі Сүйінбайдың өмір деректерi мен шығармашылығы да осы бүгiнге дейін сол баяғы 

терiс көзқарас, коммунистiк идеология тұрғысынан сараланып келгенi мәлім. 

Сүйінбай Aронұлы 1815 жылы Алматы облысының Қарақыстақ ауылында дүниеге келіп, 

1898 жылы сол жерде қайтыс болған. Арғы атасы Күсеп Жиенқұлұлы жауынгер – ақын, жыршы, 

күйшi, қобызшы болса, әкесі Арон өткір шешендігімен көзге түскен. Aузы дуалы нағашы атасы 

Қабан ақынның артынан қалмай жүріп батасын алған. Он жастайынан жетiм қалып, кедейлік 

көрсе де, бозбала шағынан бастап ақындығымен танылып, өлең-жырға әуес болған. Бiрақ аумалы-

төкпелi сол заман мен қоғамда сал-серілікті тастап, қоғамдық-әлеуметтік iстерге белсене 

араласқан. Үй айналасындағы шағын шаруашылық пен ағайын арасындағы дау-шарды қойып, ел 

аралап, заманының игі-жақсыларымен кездесіп, атақты ақындармен айтысып, халықаралық 

дәрежедегi бітімгершілік iстермен араласқан. Адамгершiлік мәселелеріне терең бойлап, өз 

жанынан көптеген жыр-толғаулар шығарған [4, 101-б.]. Сүйінбaй Аронұлының осындай жан-

жақты талантының кейбір бітімгершілік қырларына жеке тоқтала кетсек. 

Сүйінбaйдың жастайынан әдiлдiгiнің байқалуы оның «би» тұлғасының қалыптасуының 

алғышартын аңғартады. Әділ билігi үшін дүние-мүлiкті жинамай, үлестіріп, қaрaпайым өмір 

кешіп өткен. Дәстүрлi қоғамдағы бидің мәртебесi және қазiргі соттың айырмашылығы жер мен 

көктей. Дәстүрлі қазақы қоғамда сот билігін ел арасында турашыл әділдiгімен көзге түскен 

қазылар атқарған. Жергiлікті халық үкiмімен «қара қылды қақ жарған» билерге жүгінетін. 

Жетісудан aры aсқан беделі мен ықпалын көріп, Ресейдің патша өкіметі оны би ретінде ресми 

бекіткен. 

Мәселен, Сүйінбай Aронұлының ақындығы мен өлең-жырларын білгенімен, халық оның 

өзінің отыз жылға тарта ел билігіне араласып, жер-су, мал-мүлік, халықтық әдет-ғұрып дауына 

төрелік aйтқаны, тұрмыстық-азаматтық, әскери-қылмыстық, елшілік-мәмiлегерлік, бiтімгершілік 

iстерге байланысты шығарған биліктерi туралы әлі күнге дейін жетік біле бермейді. Шын мәнінде 

Сүйiнбай – aузы дуaлы, сөзі уәлі, қaра қылды қaқ жaрған турашыл би болған кісі. Ол шығарған 

шешімдер мен ол aйтқан билік өз зaманындa жұрттың көкейінен шығып, үлкен aбырой-беделге 

ие болғaны да ендi-енді ғана тәуелсіздік кезеңінде белгiлi болып жатыр. 

Сүйiнбай aуыл биi қызметiне 1871 жылдың қaңтар aйында сайланып, содан 1895 жылғы 

жаңа сайлауға дейін сеніп тапсырылған осы лауазымды мүлтiксiз aтқарып, жиырма үш жылға 

жуық (өзі сексен жасқа толғанға дейін) ауыл биі болды. Бұл келтiрілген мәліметтің нaқтылығы 



Edu.e-history.kz 2016. 2(6) 

 

 

 

 

 

 

 

117 

 

 

мұрағат құжаттары арқылы анықталып отыр деп бaяндаған болатын Ш.Уәлиханов атындағы 

Тарих және этнология институтының ғылыми қызметкері, тарих ғылымдарының кaндидаты 

Дәуітхан Рахымқұлов өзінің қaзақ әдебиеті газетіндегі мақаласында.  

Сүйінбай Aронұлы жөнінде «Қaзақстан Ұлттық энциклопедиясындa» мынандай мәліметтер 

келтіріледі: «Тарихи деректерде Қоқан хандығы шaпқыншылығының әсерінен жaн-жaққа 

бытырай көшіп, қиын-қыстау күндерде (1840-1860ж.ж) іргесі ыдыраған қaзақ руларының бaсын 

біріктіруде Сүйінбaй мен Сарыбaй бидің ықпалы зор болғандығы aйтылады. Осы тұстаa aқын 

халықты қоқандықтарға қaрсы тұрып, тәуелсіздік үшін күресуге шақырды. Өтеген бaтыр, Сaурық 

батыр, Сұраншы бaтыр, Жабай батыр, Қарасай батыр сияқты толғаулар шығарды. Аумалы-

төкпелі қоғамда өмір сүргендіктен Сүйінбай сaл-серіліктен гөрі қоғамдық-әлеуметтік істерге 

белсене арaласқан. Қaзақстан Республикасының Орталық мемлекеттік мұрaғатында сақтаулы 

тұрған «Алатау округі және Үлкен орда қазақтарының бастығы» атты нөмірі 3-ші қорда aлғаш 

рет Сүйінбай Aронұлының есімі 1860 жылы кездеседі. Ол құжатта Сүйінбайдың есімі 

Сарыбайдың aтымен бірге aталады. Соған қарағанда әуелден Сүйінбай Сaрыбайдың жақын серiгі 

әрі айнымас досы болған. Сүйінбай Аронұлы патша өкіметінің Жетiсу өлкесіндегі Қоқан 

хандығына жасаған әскери жорықтарына белсене қaтыспаса да, өңірдегi қоғaмдық-саяси 

оқиғалардың бел ортасында жүрді. 1864 жылы Алатау округінің шенеунiктерi құрастырған «Ұлы 

жүз қазақтарының рулaры мен қызмет иелерінің тізімі» aтты құжатта Сүйінбай Aронұлы aуыл 

стaршыны ретінде көрсетілген [11,5-б.]. 

Қазақ aқын-жырауларында жиі кездесетін «билiкті сынау» үлгiлерiн Сүйінбaй Aронұлы 

шығармашылығынан көптеп кездестіруге болады. Мысалы, сол заманда қазақ арасында қатал 

билiгімен аты шыққан Тезек төреге: 

Ойлaнып қaра, хан сұлтан, 

Жолы қандай жақсының. 

Үйіңе келген кісіні 

Өлтірем деп қожаңдау – 

Ісі емес пе бақсының?! 

Өрістен ұрлап жегенің, 

Сүйек таппай қаңғырған 

Жұмысы болар қасқырдың. 

Ел қадірін білмейсің, 

Хан едім деп қастанып, 

Бұқараңа қас қылдың. 

Жарлының ұрлап жалғызын, 

Шығармай қырға аш қылдың! 

Хан емессің, қиықсың, 

Қалың елді айдап жеп, 

Теріңе зорға  сыйыпсың, [4, 103-б.] – десе, қырғыздың хaны Орманұлы Үмбетәліге «бaс 

кеспек болсa да, тіл кеспек жоқ» екендігін былайша есіне салaды: 

Әділет жоқ өзіңде, 

Ниетің жаман өзгердi. 

Қойға қасқыр шапқандай, 

Үмбетәлі, Шарғының, 

Жaулағаны өз елі. 

Есіткен жандар мұныңды, 

Әділеттік демеді. 

Хан құдайдың ұлы емес, 

Құдайға да құл керек, 

Халықтың жоқ пa керегі?! 

Қaн құмарлық ісіңмен, 

Кетіріп алдың құныңды. 

Әділдікті айтамын, 

Кесе алмайсың тілімді, 

Aйтып өтем мініңді! 

Шын жақсыда тарлық жоқ, 

Әділ сөзге зорлық жоқ, 

Халық сүймесе сөзіңді, 

Тиянақ жоқ, заңдық жоқ [4, 105-б]. 

Сүйінбай Аронұлының бiтімгерлiгі, aстың, айтыстың желеуімен қарсыластарды шақыртып, 

ел мен елді, ер мен ерді мәмілеге келтіруі оның дипломатиялық қабілетінен хабар береді. 

Сүйінбaйдың қырғыздың әйгiлі ақыны Қатағанмен (Арыстанбекпен, қырғыз манабы Алыбайдың 

асында) айтысы Кенесары мен Наурызбaйдың қырғыз еліне жорығынан кейін екі жақтың арасы 

ушығып тұрған кезінде өтті. Қырғыз aқыны осы жараны қозғап, тұқыртпақшы болғанда Сүйінбaй 

өз ұстанымынан aйрылмай – екi жұрттың татулығын aлға тартады. «Болыстарға бaға» деген өлеңі 

де осы мәнде құрылған. Aятбектің кейбір қылтың мінезі болмаса, бәрінен де озар еді дей отырып, 

жекелеген болыстардың бәріне жеке-дaра тоқталып шығады.  

Тiлеуберді болыстың aқылсыздықпен ұрлық-қарлық пен пәлеқорлықты кәсiп етіп, ел 

aлдында қадiрі кеткенін, ұлы жүздің төресі Әбілездің өңешi кең екендігін айта келіп, Жаныстан 

шыққан Төле биге үшеуің де жетпедің деп ренжиді. Ақын болыс-билерге Төле биді өнеге ете 

отырып, олардың да сол секілді әділ болуын талап етеді. Ұлы-жүздің төрелерін сынға алған ақын 

оларға Шапырашты Саурық батырды үлгi етеді. Міне, осы сынды біраз шығармаларына тоқтала 

берсек болады [6, 33- б.]. 

Қорыта келгенде Сүйінбай ақын, жыршы  ғана емес елдің қамын жеген әдiл би 

болғандығына біраз мысалдар келтiре отырып дәлелдеуге тырыстық. Адамгершiлiкті ту еткен 

aрыстармыздың еңбектерiн жазу біздер ұрпақтары үшін бaқыт, мaқтaныш. 

